
Vireshvara Stuti - 1

వీరేశ్వరస్తుతిః - ౧

॥ వీరేశ్వరస్తుతిః - ౧ -గౌరీమనోరమణభజనస్తోత్రమ్  ॥
మన్మానసం భవ భవచ్చరణార్చనాయ తావత్ప్రసూనమిదమస్తు శరీరమస్య ।
ధూపాయ నిత్యమసవోఽప్యుపహారయోగ్యాః చక్షూంషి దీపకలికాఫలతాం ప్రయాన్తు  ॥
౧॥
యద్యన్మదీయమనఘం వసు చన్ద్రమౌలే  తత్తత్తవైవ   పదపూజనయోగ్యమస్తు ।
స్వామిన్ త్రినేత్ర  మమ గాత్రమిదం  పవిత్రం  లిఙ్గార్చనాయ  భగవన్ననుకూలమస్తు ॥౨॥
ధీరైస్సహారసుకుమారకుమారదారైః   సాకం నిరాకులముమారమణార్చనేన ।
కాలం నయామి విమలైః  కమలావిలాసైః  శ్రీకాలకాల  సకలైః  సకలైరలం  మే ॥ ౩॥
జన్మాని సన్తు శతశోఽథ సహస్రశో  వా కిం తావతాఽపి యది భక్తిరుమాసహాయే ।
ధన్యాని తాని సకలాని తదేతి మన్యే ధన్యం త్రిలోచనకృపైకవిధానభూతమ్   ॥ ౪॥
మత్ప్రార్థనీయమిదమేవ  భవత్పదాబ్జభక్తిర్భవత్పాదసరోరుహపూజనాయ   ।
తేనైవ  మే సకలసిద్ధిపరమ్పరా  స్యాత్ ఏతావదేవ మమ దేయమపి త్వయాపి ॥ ౫॥
భక్తిర్భవే ప్రతిభవేఽపి  విరక్తిరర్థే శక్తిర్గిరీశనగమనేఽనురక్తిః   ।
లిఙ్గార్చనే  రతిరనఙ్గహరే  ప్రవృత్తిః   బిల్వార్చనే మతిరుమేశకథాసు మే స్యాత్ ॥౬॥
అద్యావధి ప్రలయకాలమహావసానపర్యన్తమన్తకరిపుత్రిపురాన్తకాఖ్యా   ।
నృత్యం కరోతు రసనారుచిరాఙ్గణే  మే శ్రీశూలపాణిచరణే  కరవాణి వాణీమ్ ॥ ౭॥
యాగైరలం  సకలయోగకులైరలం  మే దానైరలం  పరిమలైః  కమలావిలాసైః  ।
అన్యైశ్చ  ధర్మనికరైః  సుకరైరపారే  గౌరీమనోరమణ తే చరణౌ భజామి ॥౮॥
భాగ్యైరలం  బహువిధైర్నిధికోటిభిర్వా  మాతఙ్గకోటిభిరలం  కమలావిలాసైః  ।
గోకోటికోటిభిరలం మహిషీకులైర్వా  గౌరీమనోరమణ తే చరణౌ భజామి ॥౯॥
గర్భేఽర్భకత్వసమయేఽపి వివేకశూన్యః త్వత్పాదపద్మవిముఖః కుముఖః కఠోరః ।
తత్తావదీశకృపయా న పునర్మమాస్తు గౌరీమనోరమణ తే చరణౌ భజామి ॥ ౧౦॥

పౌగణ్డమణ్డితతనువ్యసనప్రహర్షవర్షాభియోగమభిభోగమపి      ప్రపద్య  ।
భక్త్యా స్మృతోఽపి భగవన్ న మయాజడేన గౌరీమనోరమణ తే చరణౌ భజామి ॥౧౧॥
సోన్మాదయౌవనవనోపహతేన తేన నారాధితోఽసి న మనాగపి కీర్తితోఽసి ।
తత్తావదీశ్వర పునర్న మమాస్తు మాస్తు గౌరీమనోరమణ తే చరణౌ భజామి ॥ ౧౨॥
నారీమనోహరవిహారపరాభిభూతచిత్తేన తావదసకృన్న నమస్కృతోఽసి ।
తన్మాస్తు మాస్తు హరమాస్తు కదాపిమాస్తు గౌరీమనోరమణ తే చరణౌ భజామి ॥ ౧౩॥
విత్తార్జనాయ  బహుదేశవినాశదోషవ్యాపారపూరితతనుర్న తదా కదాఽపి ।
అభ్యర్చితోఽపి హి మయా తదపాస్యమేవ గౌరీమనోరమణ తే చరణౌ భజామి ॥ ౧౪॥
దారోరుహారపరిహారవిహారకారకారానుకారకరణేన వయోఽపి నీతమ్ ।
తేనాలమేవ హరహారభయాపహారం గౌరీమనోరమణ తే చరణౌ భజామి ॥ ౧౫॥
హారప్రవీరపరమాదరతో  హరారం హారం సహారమనువారమపి స్మరామి ।
నాద్యాపి హారచిరసఙ్గతిరావిరాసీత్  గౌరీమనోరమణ తే చరణౌ భజామి ॥ ౧౬॥
మారోపకారకశరప్రవరప్రహారసంహారభీరుదరుణీచరణోపఘాతైః    ।
నీతం దినం ప్రతిదినం  శమనం న మేనే గౌరీమనోరమణ తే చరణౌ భజామి ॥ ౧౭॥
సంసారసాగరవిచారవిదూరగర్తే వృత్తిర్న  వృత్తిరపి హారమనోహరేషు ।
హారోపహారకరణేఽపి న మే ప్రవృత్తిః   గౌరీమనోరమణ తే చరణౌ భజామి ॥ ౧౮॥
మన్దారకున్దనవబిల్వదలప్రవాలవల్లీదలైరపి      న లిఙ్గసమర్చనాయ  ।
యత్నః కృతః క్రతుశతాదికధర్మజాలైః   గౌరీమనోహరణ తే చరణౌ భజామి ॥ ౧౯॥
అఙ్గారసాగరశరీరవికారభార  సంహార మారహర హారవిచారహీనః ।
దైనన్దినప్రలయసంహరణప్రవీణ     గౌరీమనోహరణ తే చరణౌ భజామి ॥౨౦॥
మామేవ మామకధియా పరిపశ్య పశ్యకా తావతాపి తవ తాత వతాతిహానిః ।
త్వం దీనబన్ధురితి  కిం శ్రుతిషు  శ్రుతోఽపి  గౌరీమనోహరణ తే చరణౌ భజామి ॥౨౧॥
॥ ఇతి శివరహస్యాన్తర్గతే  వీరేశ్వరస్తుతిః - ౧ -గౌరీమనోరమణభజనస్తోత్రం  సమ్పూర్ణమ్
॥
బృహస్పతిశతానన్దసంవాదే  వీరేశ్వరస్తుతివర్ణనం
-॥ శ్రీశివరహస్యమ్  ।హరాఖ్యః తృతీయాంశః ।పూర్వార్ధమ్  । అధ్యాయః ౪౭। ౧౯-

౩౯॥

